
psixolingvistika, neyrolingvistika, etnolingvistika, diskursiv tahlil kabi yoʻnalishlarida shaxs 

omili tadqiqot obyektining markazini tashkil etadi. Mazkur sohalarning yuzaga kelishi fanda 

insonni yanada chuqurroq oʻrganish hamda lisoniy faoliyatni shaxs omili bilan uzviylikda 

yoritish harakatlari bilan bogʻliqdir. 

Koʻplab sohalardagi kabi soʻnggi yillarda “konsept” atamasi tilshunoslik sohalarida tez-

tez takrorlanib, koʻplab lingvistik birliklar bilan birga qoʻllangan holatda koʻplab ilmiy ishlar 

qilinayotganiga guvoh boʻlishimiz mumkin. Hozirgi kunda “konsept” atamasi tilshunoslikning 

turli sohalarida keng qoʻllanilmoqda. U tilshunoslikning kognitiv, semantik va 

lingvokulturologiya sohalariga kirib keldi. 

Adabiyotlar tahlili va metodologiya. Konsept soʻzi lotin tilida “conceptus” soʻzidan 

olingan boʻlib, uning lugʻaviy maʼnosi “tushuncha” demakdir. Konsept atamasi XX asrning 90-

yillarida fanda keng qoʻllanila boshlandi. D.S.Xudoyberganova konsept – mavhum tushuncha 

deb, uni bevosita kuzatish mumkin emas deb hisoblaydi [11; B.81.]. D.A.Tosheva esa keyingi 

davrlarda oʻzbek tilshunosligida semantik aloqadorlikni hosil qiluvchi birliklarni konsept 

asosida tadqiq etish keng yoyilganini qayd etgan . Umuman, lingvokulturologik tadqiqotlarda 

konseptning ifodalanish muammolariga katta eʼtibor berilmoqda. Oʻtgan davrdagi ilmiy 

tadqiqotlarning koʻp qismida u yoki bu tilda konsept bilan bogʻlik masalalar tahlil qilingan. 

Jumladan, Ye.Yu.Balashova “muhabbat” va “nafrat” konseptining til birliklarida namoyon 

boʻlish holatlarini oʻrgangan [12; B.262.]. Dissertatsiya ishi rus va ingliz tili manbalari asosida 

amalga oshirilgan. Ishda “konsept”ning shakllanish tamoyillari, lisoniy-madaniy tadqiqot 

usulida milliy kognitiv dunyo manzarasi, “konsept”ni anglashning psixolingvistik metodlari, 

konseptning zamonaviy talqini kabi nazariy qarashlarga oydinlik kiritilgan. “Muhabbat” va 

“nafrat” tushunchalari psixolingvistik tajriba asosida oʻrganilib, kognitiv va semantik jihatdan 

tahlil qilingan. Har ikki tilda mavjud birliklar chogʻishtirilib, ulardagi individual va universal 

semalar aniqlangan . M.Jonson, J.Lakofflar fanda tilning aynan konseptlar koʻlami olam lisoniy 

manzarasining xossalarini ochib beradi: konseptlar – jamoaviy ongdagi koʻp mezonli maʼnoviy 

shakllanishlar boʻlib, oʻzining lisoniy qobigʻiga ega ekanligini taʼkidlaydi. 

Sh.S.Safarovning “Kognitiv tilshunoslik” nomli risolasida predmet -hodisalarning ongli 

idrok etilishi va ularning tasavvurida obraz hosil boʻlish yoʻli bilan jamlanadigan bilim turlicha 

shakllanadi va har xil xarakterga ega boʻladi. Bu bevosita turli guruhdagi va tuzilishdagi 

konseptlar shakllanishiga sabab boʻladi deydi. 

N.M.Maxmudov lingvokulturologiyada konseptning oʻrganilishi xususida shunday deydi 

“Lingvokulturologik tadqiqotlarda aynan konseptning ifodalanishi muammolariga juda katta 

eʼtibor qaratilmoqda ekanligini, soʻnggi yillardagi nomzodlik dissertatsiyalarining juda katta 

qismi aynan u yoki bu tilda konseptning lingvokulturologik tadqiqiga bagʻishlanganligini 

inobatga olib konsept lingvokulturologiyada eng faol qoʻllanuvchi birlik deb hisoblaydi”. 

A.G.Yuldashevning “Idiomatik qoʻshma soʻzlarning lingvokognitiv tadqiqi” nomli 

monografiyasida hozirgi zamon tilshunosligida konsept tabiatini oʻrganishda ikkita yondashuv 

eʼtirof etilgan. Ularning biri kognitiv izohga asoslanib, unda insonning bilimi va tajribasi 

birinchi oʻringa qoʻyiladi. Ikkinchisi esa lingvokulturologik birlik sifatida. 

D.U.Ashurova va M.R.Galiyevalarning “Cognitive Linguistics” [Kognitiv lingvistika] nomli 

oʻquv qoʻllanmasida ham konsept tabiatini oʻrganishda kognitiv va lingvomadaniy 

yondashuvlar eʼtirof etilgan. Biz tadqiqotimizda “konsept” terminini lingvokulturologiyaga oid 

mazmunda qoʻlladik. Inson borliqdagi narsa va hodisalarni asosan til orqali idrok etadi, 

xotirasida saqdaydi va har bir inson oʻz konseptual tizimiga ega boʻladi. Masalan, 

qishloq xoʻjaligi xodimining konseptual tizimidan yerga qayta ishlov berish, ekin ekish, uni 

sugʻorish, parvarishlash til birliklari oʻrin oladi; oʻqituvchida dars, meʼyoriy hujjatlar, jurnal, 

dars rejasi va dars jadvali, reyting daftarchasi kabilar konseptual tizimni hosil qiladi. Xar ikki 

ijtimoiy qatlam vakillarining konseptual tizimi bir-biridan tubdan farq qiladi. Olamni bilish 

jarayonida, yaʼni uni konseptuallashtirish va kategoriyalashtirishda baho munosabati muhim 

oʻrin tutadi [2; B.107.].  

N.N.Boldirevning taʼbiri bilan aytganda, bu jarayonda egallangan bilimlar 

interpretatsiyasi, ikkilamchi konseptuallashtirish hamda munosabat, baho ifodalash, 

qadriyatlar, stereotiplar kabi boshqa tizimlar doirasidagi ikkilamchi kategoriyalashtirish 

muhim ahamiyatga ega.  

Yana bir tadqiqotchi N.Kryuchkova ishida ham konseptga alohida eʼtibor qaratgan. 

Uning “Концепты возраста (на материале русского и французского языков)” nomli 

dissertatsiyasida parema va aforizmlar tahlili konseptni yorituvchi metodlar qatorida 

keltirilgan. Bundan koʻrish mumkinki, maqollarni konsept jihatidan tahlil etish barqaror 

birikmalarda ifodalangan xalq qarashlari, qadriyatlarini oʻrganishda ahamiyatlidir. Bizningcha, 

xalq maqollarini maʼlum konseptlarga ajratib tadqiq qilish orqali oʻsha xalqning maqollaridan 

tilida namoyon boʻladigan lingvomadaniyatini kichik boʻgʻinlarini ham ochib berish imkoniyati 

keng boʻladi. 

Bizga maʼlumki, insonning olamni idrok etishi jarayonida voqelikning qayta anglanishi 

natijasida individning konseptosferasida yangi murakkab kognitiv jarayonlar amalga oshadi. 

Bu jarayonlar konseptual derivatsiya maqomini oladi. Konseptual derivatsiya aniq konseptlar 

oʻrtasida aloqa mavjud ekanligini nazarda tutgan holda asosiy konsept va uning asosida paydo 

boʻlgan konseptlarning oʻzaro taʼsirini taʼminlaydi. Bizning tadqiqotimiz obyekti boʻlgan shifo 

konsepti asosida quyidagi konseptlar shakllandi. Shuningdek ushbu konseptlar asosida 

shakllangan oʻzbek xalq paremalirini tahlilga tortdik. Mazkur maqolada analiz, sintez, 

taqqoslash kabi ilmiy-tadqiqot metodlari va usullaridan foydalanilgan.  

Muhokama. Shifo konsepti asosida quyidagi konseptlar shakllandi. Shuningdek ushbu 

konseptlar asosida shakllangan oʻzbek xalq paremalirini tahlilga tortdik. 

 

 

 

 

 

 

  

 

 

 

 

 

 

 

Qarang. 1-rasm. Shifo konseptining konseptual tizimi 

Shifo 

davo 

sog‘lik kasallik 

salomatlik 
bemorlik 

Ushbu konseptual tizim asosida shakllangan konseptlar ishtirok etgan paremiologik 

birliklar tahliliga eʼtiborimizni qaratsak, Masalan, Kasal bitta — davosi mingta –ushbu maqolda 

bir kasallikning turli davolari borligi aytilgan. Abu Bakr Roziy ham bir kasallikning davosi 

mijozga qarab oʻzgarib boradi, kimningdir mijozi qabul qiladigan davo boshqa mijozga teskari 

taʼsir qilishi mumkin, deydi. Kasalni tabib emas, habib tuzatar –Habib-sevikli doʻst, oʻrtoq 

demakdir. Haqiqatdan ham haqiqiy doʻstning sizga boʻlgan mehri, uning daldasi shifokorlarning 

ming uringan mashaqqatlari bilan tengdir, ushbu maqolda bemorni nafaqat tabib, balki uni 

yelkadosh doʻstining mehri ham yostiqdan bosh koʻtarishiga yordam berishi bayon etilgan. 

Pokliging – sogʻliging– Xalqimiz orasida keng tarqalgan ushbu salomatlik bilan bogʻliq 

maqolda olam-olam maʼno bor. Toza tana, toza iymon, toza fikr eng katta salomatlikdir, bu 

muqaddas kitobimiz hisoblangan Qurʼoni Karimda ham bayon etilgan va hadislarda ham inson 

salomatligining eng boshida tozalik, poklik turishi bayon etilgan. Bu maqolga mos keladigan 

quyidagi maqol ham ham xalqimizning ijod namunasidir:Uyi tozaga gard yuqmas,Gard yuqsa 

ham, dard yuqmas. Quturganning kuni – qirq. 

Natijalar. Shuni taʼkidlash joizki, xalqimiz orasida “qirq” soni “sehrli son” ekanligi 

barchamizga ayon, yaʼni shu qirq soni bilan bogʻliq koʻplab maqollar (Qingʻir ishning qiyigʻi qirq 

kunda ham chiqadi. Qingʻir odam bir tomon, qirq odam – bir…), magiyalar (qirq kecha-yu qirq 

kunduz…), urf-odatlarimiz, marosimlarimiz (chilla) va albatta ayrim kasalliklarning davosi ham 

bordir, shular jumlasidan qutur kasalligi. 

Boylikning boshi – sogʻliq–hozirgi kunga qadar dolzarb hisoblangan ushbu maqolda 

insonning eng katta boyligi bu uning sogʻligi ekanligi aytilgan. Shu oʻrinda buyuk Iskandar 

Zulqarnaynning vasiyatini eslaylik. 

Isitmani yashirsang,Oʻlim oshkor qilar. Yashirin ishning isi albatta oshkor boʻladi, yaʼni 

kasallikni yashirsang ham u oʻzini namoyon etadi. Bu maqolning invariant shakli ham mavjud: 

Kasalni yashirsang, isitmasi oshkor etadi. 

Kalla osgan kuni itdan, 

Kir yuvgan kuni bitdan qutulasan . 

Xalq hayotiy tajribasi, momolarimiz mehnat faoliyati aks etgan ushbu parema, 

xalqonaligi bilan ajralib turadi. Sharq xalqlariga xos boʻlgan, momolarimiz tayyorlagan milliy 

ovqatlarimizdan biri kalla, tuyoq qaynatish koʻplab kasalliklar uchun shifodir. Kalla qozonda 

osilgan kunda nafaqat oila aʼzolar balki, hovlidagi it ham toʻyadi, yaʼni koʻp suyakka ega boʻlgan 

it “irillamay” qoʻyadi; pokliging –sogʻliging deyilganidek, kir yuvilgan kunda koʻplab koʻrpa-

toʻshaklar yuviladi va ular koʻplab chang, dogʻlar bilan birga har xil hasharotlardan ham 

tozalanadi [5; B.89.]. 

Shuning uchun ham kir yuvilganda bitdan qutulasan deyilgan. 

Kasal kasal emas, Kasalni boqqan kasal. 

Xalqimiz orasida keng tarqalgan ushbu paremada hayot haqiqati aks etgan. Kasal 

kishining oldidagi yaqini unga qarab, uning azoblanayotganini koʻrib, unga qandaydir yordam 

berolmayotganidan ham ruhiy, ham jismoniy qiynaladi, shuning uchun xalqimiz: Eng qiyini – 

kasalga emas, kasal boqqanga deb aytishadi. 

Kasal kulgi suymas. 

“Tabassum ham – sunnatdir” degan hadis mavjud. Ammo kulgining ham oʻz oʻrni bordir. 

Dard chekib turgan insonning oldida kulish, uning dardi ustiga chipqon boʻlishday gap, 

bemorning tanasi, ruhiyati kulgini suymaydi. 

Kasalga asal ham bemaza tuyular. 

Bu maqolda ilmiylik kuchli, bizga maʼlumki, eng shirasi oʻtkir neʼmatlardan biri asaldir. 

“Qonun”da: Ming bir dardga davo asaldir, deb aytilgan. Yana shuni ham aytish joizki, 

kasalliklarning eng birinchi belgisi ogʻizning taxirlashuvidir, yaʼni har qanday shirin, mazali 

narsa ham bemaza yoki taxir boʻlib tuyuladi. 

Tahlillardan koʻrinib turibdiki, oʻzbek xalqimiz yaratuvchan, u soʻzdan shunday oʻrinli 

foydalanadiki, qudratli kalomning ifodasi nafaqat badiiy asarlarda oʻz boʻyini namoyon etadi, 

balki insonning dardi, bemorligi, kasalligini ifodalovchi birliklarni ham quloqqa yoqimli 

eshitiladigan nomlar bilan ifodalaydi. Sogʻlomlik, kasalliklarning davosi haqida shunday 

maqollar, hikmatlar, hikoyalar, frazeologik, evfemik birliklar borligini, xalqimizning 

yaratuvchanligi, soʻzning qudrati yuqoridagi xalq paremalarida kuzatdik.  

Xulosa. Xulosa qilib bayon qilganda, bu birliklarda xalqimiz tarixi, madaniyati, turmush 

tarzi, urf-odatlari, dini aks etgan.Asrlar davomida xalq ishonch-eʼtiqodi asosida yaratilib, 

avloddan avlodga oʻtib kelayotgan xalq tabobati bilan bogʻliq maqollarida davo, shifo, 

kasalliklarning oldini olish, salomatlik, bemorlik bilan bogʻliq purmaʼno fikrlari qisqa, aniq, 

loʻnda shaklda bayon etilgan. 

